
Etorkizuneko
Orexa
marrazteko,
‘Orexa Bizirik’
oinarria abian
Herria bizirik mantentzeko nahia du
Orexako Udalak, horretarako
ezinbesteko bidelagun dira herritarrak;
tabernari zentro sozial izaera ematea
da planaren helburuetako bat //6

IBARRA
ELKARREKIN ARGITUZ
Seigarren urtez jarraian Ibarrako kale eta saltokiak birziklatutako materialekin
osatutako apaingarriez girotuko dituzte. Apaingarri iraunkor hauek adimen
urritasuna duten pertsonek eta Uzturpeko ikasleek egin dituzte  //5

Enneco
proiektua
ezagutzeko
aukera bihar
arte, Anoetan

‘Enneco, haritzaren
memoria’ erakusketa
ikusgai dago Anoetako
liburutegian; Etxarri-
Aranatzeko 60.000 metro
koadroko harizti batean
kokatuko da proiektua  //4

Seme-alaben
alde, gazte
auziperatuen
gurasoak bat
eginda   

Garden plataforma sortu
dute elkarri babesa
erakutsi eta 50 gaztek jasan
dezaketen isun eta espetxe
zigorra egoeraren
«muntaia poliziala»
salatzeko //2



BOX.a-ren neguko
merkatua bertan
behera geratu da
KULTURA // Sortzaileen plaza iza-
teko ahalegin horretan, BOX.a-k
neguko merkatua antolatzeko
asmoa zuen, beste behin, aben-
duaren 18rako, iganderako. Bes-
teak beste, Tolosako eta eskual-
deko herritarrei produktu bere-
ziak eskainiko zizkieten baina
atzo jakinarazi bezala bertan be-
hera geratu da azoka. 

Hodeiertz eta
Musikene abesbatzen
Eguberri kontzertua
MUSIKA // Larunbatean,
20:15ean, Hodeiertz eta Musike-
ne abesbatzek Eguberri kontzer-
tua eskainiko dute Santa Klara
elizan. Bi taldeak Enrike Azurza
tolosarrak zuzentzen ditu, eta
hurrengo egunean emanaldi
bera eskainiko dute, 12:00etan,
Musikeneko auditorioan, Do-
nostian.

Arimaz orkestraren
Eguberrietako
kontzertua, bihar
MUSIKA // Tolosako Arimaz ka-
mera orkestrak Eguberrietako
kontzertua eskainiko du bihar.
Santa Klara elizan izango da,
20:30ean, eta orkestrarekin ba-
tera, Madrri Arana (biolina), Iker
Nausia (oboea), eta Arantza
Etxabe (sopranoa) ariko dira ba-
karlari lanetan, Kepa Martinez
de Albenizen gidaritzapean.

Garden plataforma
sortu dute gazte
auziperatuen gurasoek
50 gaztek isun eta espetxe zigorrei aurre egin beharko diete,
eta tartean dira beren seme-alabak; besteak beste,
«muntaia poliziala» salatu dute agerraldian.

Ane Urkola 

Garden guraso plataformako
Manu Ayerza, Ana Belen Santos,
Izaskun Sukia, Txema Solano eta
Mentxu Julaia kideek aurkeztu
dute plataforma Tolosako kultur
etxean. «Hainbat arrazoirenga-
tik zigor larriak jaso ditzaketen
Tolosako ia 50 gazteren guraso
eta senideak gara», azaldute be-
ren burua aurkeztuz.
Tolosako hainbat gazteri jarri-

tako zigor eskaerak gogora ekarri
dituzte lehenengo: hiru gaztek
bost eta sei urte arteko zigor es-
kaerei egin beharko diote aurre.
«Altsasun gertatu den moduan,
hemen ere muntaia polizial ba-
ten aurrean gaude; hiru gazte
horiek ez zuten parte hartu istilu

horietan», azpimarratu dute. Era
berean, Ezpala gaztetxearen al-
deko eserialdi «baketsu» batean
parte hartzeagatik ia hiru urteko
espetxe eskaera egin diete bi gaz-
teri, eta 40 bat gaztek 600 euro
bitarte isunak jaso dituzte.
Gauzak horrela, «gardentasun

osoa» eskatzen dutelako aukera-
tu dute Garden izena, platafor-
marentzat. «Oso kezkatuta» azal-
du dira guraso horiek, eta «neu-
rrigabetzat» jo dituzte zigorrak:
«Denak libre eta neurririk gabe
kalean nahi ditugu. 50 gazte ho-
riek egin duten delitu bakarra
beren ametsen alde borrokatzea
izan da», nabarmendu dute.
Horregatik erabaki dute, gura-

so horiek bildu eta plataforma
bat sortzea: «Ez gara isilik gera-

tuko gazte horiekin egin nahi du-
ten injustiziaren aurrean, eta
gure seme-alaben eskubideen
eta etorkizunaren defentsan lan
egingo dugu».
Egoera berean dauden guraso-

ei dei egin diete plataforma ho-
rretan parte hartzeko, eta baita
Tolosako herritar guztiei ere:
«Oraingoan guri egokitu zaigu,
baina bihar beste guraso batzuei
gertatuko zaie, zerbait egin eze-
an», adierazi dute.
Kultur etxean elkartuko dira,

eta hainbat bide dituzte harre-
manetarako: garden2016guraso-
plataforma@gmail.com helbide
elektronikoa; 640 13 70 65 telefo-
no zenbakia, eta Facebook-en,
berriz, Garden Gurasoplatafor-
maorrialdea. 

Auziperatu zenbaiten gurasoek abiarazi dute egitasmoa, eta beste gurasoei ere dei egin diete batzera. A. URKOLA

2017ko aurrekontu
proposamena jaso ez
izana salatu du 
EH Bilduk

Itzea Urkizu Arsuaga 

2017ko aurrekontuen proposa-
menik jaso ez izana gaitzetsi du
Tolosako EH Bilduk, ohar bitar-
tez. Aurreko legealdian lan hori
«abendu hasierarako» eginda
egoten zela argudiatu du oposi-
zioak, gainera: «Modu horretan,
udalbatzako alderdi guztiek
nahiz herritarren aurrekontua
ondo aztertu eta proposamenak
egiteko aukera zuten, onartu au-
rretik».
Amaitzera doan urteko aurre-

kontuari ere erreferentzia egin
dio EH Bilduk: «Gobernuak iaz
aurrekontua aurkeztu zuenean,
'trantsiziozkoa' zela azaldu zuen
eta, tamalez, ez zuten guk egin-
dako proposamen bakar bat ere
onartu». Horrela, beraz, 2016. ur-
tea «inprobisazioz jositakoa»
izan dela uste du koalizioak.

Udaleko urte berria «bide oke-
rretik» hasiko dela ere aurreikusi
dute, bi arrazoi nagusi ikusten
baitituzte, aurrekontu proposa-
menik jaso ez izanaren atzean:
«Bata izan daiteke udal gober-
nuak aurrekontua oraindik itxi
gabe izatea, eta, bestea, berriz,
aurrekontua egina izan arren, in-
formazioa ezkutatu nahi izatea.
Edozein kasutan, egoera hori
onartezina da».
Horrenbestez, Tolosa «guztion

artean hobetu eta eraiki» behar
dutela nabarmenduz, «elkarla-
nerako jarrera» azaldu nahi izan
dio oposizioak, EAJk eta PSE-
EEk osatutako udal gobernuari.
Herritarrei begira, berriz, ohar-
tarazi nahi izan dute «zaila»
izango zaiela «herritarrentzako
zerbitzuak hobetuko dituzten
proiektuak aurrekontuan txerta-
tzea».

«Abendu hasierarako» proposamenak
aurkeztua behar zuela diote; «ezinbestekotzat»
dute aurrekontu adostuak osatzea

Gabonsariak
jasotzeko egunak,
Harizpe elkartean
GIZARTEA // Tolosako erretiro-
dun eta pentsiodunen Harizpe
elkartean gabonsariak banatzen
ari dira, Eguberrien harira.
Abenduaren 16,19,20,21,22 eta
23an izango da horretarako au-
kera, 10:30etik 12:30era, beheko
solairuko areto nagusian. Egu-
neratutako bazkide txartela aur-
keztu beharko da. 

Elosegi parkera bisita
izango da igandean,
Naturaldiaren eskutik
INGURUMENA // Eibar, Errenteria
eta Oñati Naturaldia jardunal-
dien egoitza izango dira aurten,
Tolosarekin batera, eta aurkeztu
dituzte lehen hitzorduak. Igan-
dean, 11:30ean, Elosegi parkera
bisita izango da Beotibar pilota-
lekurik abiatuta. Astelehenean,
berriz, Las estaciones filma izan-
go da Topic-en, 19:00etan. 



Aralarko pisten aferan Batzar Nagusiek
sindikatuen ebazpenaren alde egin dute

Imanol Garcia Landa 

EHNE eta ENBA sindikatuek
«Aralarko artzain eta abeltzai-
nen duintasunaren aldeko ebaz-
pen proposamena» sustatu dute
Gipuzkoako Batzar Nagusietan,

atzo egindako osoko bilkuran
onartu zena. EAJk, PSE-EEk eta
PPk alde bozkatu zuten, EH Bil-
duk abstentziora jo zuen eta
Ahal Dugu aurka azaldu zen. 
Ebazpenean, «Aralar bezalako

natur guneak babestu eta kudea-
tzen dituzten abeltzain denei,
egiten duten onura publikoa» ai-
tortzen zaie. Bestalde, Batzar Na-
gusiek, «artzainen eta abeltzai-
nen lan eta bizi baldintzak hobe-
tu asmoz», Enirio-Aralar
Mankomunitateak onartu eta

gauzatutako azpiegitura lanei
babesa ematen die, eta etorkizu-
nean ere «bide beretik jarraitzea»
eskatu dute. 
Hori horrela, «Aralarko men-

dietan bizi eta lan egiten duten
abeltzain eta artzainen eskakizu-
nak bereganatuz, Enirio-Aralar
Mankomunitateak ospatutako
azken zuzendaritza batzordean
onartu duen Inbertsio Beharren
Plana» babestu dute. Plan hori
«etenik gabe» gauzatu ahal izate-
ko, «beharrezkoak diren baliabi-

ATARIA

«Interneten arriskuen aurrean
buruarekin jokatu eta
prestakuntza eman behar da»
MIKEL ETXARRI
IRAKASLEA

I. Garcia Landa Altzo

Olentzerotan Jakinminez kultur
egitasmoaren barruan, bihar hi-
tzaldia emango du Mikel Etxarri
irakasleak, Internet eta bere era-
bileraren inguruan. Solasaldia
udaletxeko batzar eta ekintza
aretoan izango da, 19:30ean.
Zertaz ariko zara solasaldian?
Gaur egun Internetek gure egu-
neroko bizitzan jokatzen duen
rolak hartu duen posizio pribile-
giatuaren inguruan, eta horrek
gure bizitzan nolako eraginak di-
tuen. Gure eguneroko bizitzan
konektatuta egoteak zer suposa-

tzen duen, zer arrisku dituen, zer
ondorio izan ditzakeen.
Gazteei zuzenduta izango da?
Gehienbat gazteei begira izango
da, baina edozeinek joateko au-
kera du, beraz mezu orokorrak
emango ditugu.
Ia edozein tokitatik eta ia edo-
zein sartu daiteke egun Inter-
neten, baina benetan presta-
tuta gaude?
Hori da arazo nagusienetako bat.
Aukerak erraztu dira, gailuak no-
nahi ditugu, eta horren ondorioz
haurrak txikitatik ohitu egin dira
erabiltzen, baina batere presta-
kuntza jaso gabe, eta inongo iriz-

de tekniko zein ekonomikoak bi-
deratu ditzatela» eskatu diote
dagokion departamenduari, eta
2015eko ekitaldiaren amaieran
onartu zen partida bereziari ja-
rraipena emanez, aldundiak par-
tida hori urtez urte bideratu de-
zala.
EAJren aldetik azaldu dute-

nez, «jokoan dagoena lehen sek-
torearen iraupena da. Legeak
onartutako pauso guztiak bete
dira, eta proiektu honek gizarte-
aren babes oso zabala du. Enirio-

Aralar Mankomunitateak eta bi
sindikatuek eskatutakoa da». 
EH Bilduren ustez, «gabezi

handiak egon dira instituzioek
emandako azkeneko urratsetan.
Aralarko artzaintzaren sosten-
gua Aralarko kudeaketaren ba-
rruan kokatu behar da eta, horre-
tarako, artzaintza jasangarriaz,
artzainen bizi zein lan baldintza
duinez hitz egin behar dugu, bai-
na baita ere, bermeak eskaintzen
dituen kudeaketa publikoaz». 
Ahal Duguk, bere aldetik, Ara-

larren kudeaketa «jasangarri eta
arautua» defendatu dute, «par-
kearen ingurumenarentzat eta
erabiltzaile guztientzat onuraga-
rria eta orekatua» izateko.

piderik gabe. Beti adibide bat jar-
tzen dut: ume batek oinez ikas-
ten duelako ez dugula kalera ba-
karrik irteten uzten. Gailuarekin
ondo moldatzen delako, horre-
gatik pentsatu behar dugu gure
seme-alaba trebatuta dagoela
horren erabileran? Gure gidari-
tza beharko lukete esparru ho-
rretan; gainera euren bizitzan se-
kulako garrantzia izango duen
esparru bat izanik are gehiago.
Ez genuke utzi behar bakarrik
deskubritu dezatela mundu
hori. Arriskutsu samarra izan
daitekeelako, erabilera okerrak
izateko aukera ikaragarriekin. 
Zein dira arrisku nabarmene-
nak?
Oso hedatuta dagoen bat, gazte-
en artean eta heldu dezenteren

artean ere bai, gehiegizko erabi-
lera da. Beste bat ziberbullyinga-
rena da, gero eta indar gehiago
hartzen ari den jazarpen mota;
sexuarekin lotutako erasoak,
groominga deritzona; jokoarekin
lotutako webguneak ere sekula-
ko arrisku bihurtu dira; arris-
kuen zerrenda amaigabea izan-
go litzateke, baina debekatzea
ere ez da soluzioa. Nire ustez
egin beharko genukeena da bu-
ruarekin jokatu eta prestakuntza
eman jendeak bitartekoak izan
ditzan arrisku horiei aurre egite-
ko. 

Eguberrietako
egitarauari hasiera
ALEGIA // Eguberrietako egita-
rauari hasiera emango diote
igandean, 17:30ean, herriko pla-
zan gaztainak errez. Bestalde,
Kultura Batzordetik laguntza es-
katu dute Olentzero eta Mari Do-
mingiren etorrerako eta errege
magoen desfilerako. Kultur etxe-
an eman behar da izena eta bihar
da azken eguna horretarako.

Parekidetasunari
buruzko antzezlana
PAREKIDETASUNA // Albiztur, Bi-
dania-Goiatz eta Errezilgo esko-
lek Saiaz Gizarte Zerbitzuen
Mankomunitatearekin batera
Futbolariak eta printzesakan-
tzezlanaren emanaldia antolatu
dute. Abenduaren 19an izango
da, Errezilgo eskolan, 15:00etan.
«Parekidetasunean eta berdinta-
sunean hazi eta hezteko» an-
tzezlana dela azaldu dute eta
Saiaz Mankomunitatearen Ber-
dintasun Planaren barruan ko-
katu dute emanaldia.

EAJk, PSE-EEk eta
PPk alde bozkatu dute,
EH Bildu abstenitu
egin da eta Ahal Dugu
kontra azaldu da 



Nafarroako
historiarekin
topo egiteko
gunea
Bihar arte, ‘Enneco, haritzaren
memoria’ proiektuaren inguruko
erakusketa egongo da Anoetan

Jon Miranda Anoeta

Memoria gune bat da, Enneco,
haritzaren memoria proiektua.
Herri honen historia politiko-
instituzionala azalduko du, VIII.
mendetik XVII. mendera. «Gure
iraganarekin eta orainarekin
topo egin eta gure etorkizunaz
pentsatzen jarraitu ahal izateko
gune bat izango da», Patxi Aba-
solo, Nafarroa Bizirik fundazio-
ko lehendakariaren esanetan.
Nafarroako erresuma espe-

rientzia politiko-instituzional
bat izan zen, gure herria Europa-
ko mapan kokatu zuena, besteen

pare. «Zulo beltz bat dago histo-
riaren parte horri dagokionez,
isilune handi bat», Abasoloren
ustetan. 
Horri aurre egin nahian Nafa-

rroa Bizirik herri ekimenak erre-
sumaren konkista gogoratzeko
herri dinamika indartsua jarri
zuen martxan bosgarren men-
deurrenaren bueltan. «Grina eta
ilusio hori desagertu ez zedin,
gure buruari bitarteko juridiko
legal bat eskaini genion: Nafa-
rroa Bizirik fundazioa eta 2013tik
ari gara lanean».
Beharrak identifikatu eta

proiektu fisiko bat behar zutela

Anoetako liburutegian ikusgai dagoen erakusketa. ATARIA

Panderoa,
txalaparta eta
alboka ikasteko
aukera Loatzo
musika eskolan  

Urtarrilean Iruran eta
Adunan hasiko diren
ikastaroetan izen emateko
azken eguna ostirala
izango da, abenduak 16

Erredakzioa 

Loatzo musika eskolak antolatu
dituen ikastaroetan izen emate-
ko, www.loatzo.eus webgunera
edo musika eskolak Zizurkilgo
Bulandegi bidean duen bulegora
jo beharko da. 8 urtetik aurrera,
adin mugarik gabe apuntatu
ahal izango da ikastaroetan. In-
formazio gehiago 943 69 26 19 te-
lefonoan.
Pandero ikastaroa ostiralero

emango dute Iruran, urtarrila-
ren 13an hasi eta maiatzaren
26ra bitarte. 90 euro balioko du
ikastaroak. Txalaparta ikastaroa,
berriz, ostegunero emango dute
Adunan. 150 euro balioko du
ikastaroak eta urtarrilaren 12tik,
maiatzaren 25era arte luzatuko
da. Alboka ere Adunan erakutsi-
ko dute, urtarrilaren 12tik maia-
tzaren 25era arte. 150 euro balio-
ko du ikastaroak. 

jabetu ziren fundazioko kideak.
Etxarri-Aranatzeko 60.000 me-
tro koadroko harizti batean ko-
katuko dute proiektua. Abasolo-
ren esanetan, «Eneko Haritzaren
izena hartu dugu, bide batez, Na-
farrokoaren aurrekari izan zen
Iruñako erresuman pertsonaia
honek izan zuen garrantziaga-
tik». 

AUZOLANEAN ERAIKITAKOA
Gune ezberdinetan banatuko
dute hariztia. Eraikin nagusian
joango da museo proiektua eta
Orreagako batailatik XVII. men-
dera arteko esperientzia azaldu-
ko da, garai hartako pertsonaia
historikoen bitartez. Egitasmo
txikiagoak ere hartuko ditu En-
necok historia bere osotasunean
ulertzeko: euskararen gaia, ema-
kumeena, historiaurrea, folklore

ohiturak... «Gure harribitxia, or-
dea, erdi aroko dorre bat izango
da. Cisneros kardinalak gure in-
dependentziaren ikur izan ziren
dorre eta gazteluak bota zituen.
Historia horri buelta eman, eta
auzolanean altxatuko dugu gu-
rea propioa», dio Abasolok.
Auzolana dago proiektu ho-

nen oinarrian. Dagoeneko hariz-
tia garbitzeko lana egina dute
hainbat herritarrek. Laguntzeko
moduen berri www.enneco.org
webgunean jaso ahal izango
dute interesatuek.
Memoria gunea eraiki ahala

herritarrentzako zabalik egongo
da. «Datozen hiru-lau urteetan
ahalik eta gehiena aurreratu
nahi dugu eta 2022ko data sinbo-
likoa dugu jomugan. Bost mende
beteko dira Amaiurko bataila
gertatu zela».

Erlo mendira irteera
egingo dute Aizkardi
mendi elkartekoek
AMASA-VILLABONA // Urteko az-
keneko irteera egingo dute igan-
dean eta Erlo aldera joango dira
mendizaleak. Izen emateak, os-
teguna baino lehen egin behar-
ko dira 20:00etatik 22:00etara
649 71 71 82 telefonora deituta
edo Aizkardiko aretora azalduta.
Goizeko 07:00etan irtengo dira
igandean Olaederra kiroldegitik.

Ostiralean
Asvinenean ‘Kbareta’
eskainiko dute
ADUNA // Soka-zirku ikuskizuna
izango da, Sokak izenarekin.
Memphis Mafia taldeak rock
and roll kontzertua eskainiko
du. Musika eta malabareak na-
hastuko ditu Fuman musicolo-
cok eta Izarretan dantzanema-
naldia ere izango da. Saioa boro-
biltzeko Amaiakantaria ariko
da. 22:00etan hasiko da saioa.

‘Fatima’ pelikula
eskainiko dute
Mikelasagastin
ANOETA // Jatorrizko bertsioan
eta euskarazko azpitituluekin
15:00etatik aurrera ikusi ahal
izango da Fatima filma Anoeta-
ko auditorioan. Ondoren,
18:30ean eta liburutegian, Maite
Franko ipuin kontalaria ariko da
Haur Hezkuntzako bigarren
mailatik aurrerako haurrentzat
ipuina kontatzen.

'Ipuinaren habia'
ekimena egingo dute
datorren astean
ADUNA - ALKIZA // Ipuina bizi,
entzun eta kontatzearen inguru-
ko saioa izango da Alkizan eta
Adunan. Ekimenaren arduradu-
nak Adunako liburutegian,
abenduaren 20an eskainiko du
saioa, 17:30tik 18:30ra. Alkizako
liburutegian, abenduaren 22an,
ostegunarekin, 17:00etatik
18:00etara izango da.

Emakumeentzat
entrenamendu saioak
Ibarbiarekin
ZIZURKIL // Kirol munduan hasi
berri diren Zizurkilgo neska eta
emakumeei dei egin diete Zizur-
kilgo Udaletik. Hastapeneko tal-
dea martxan jarri nahi da eta os-
tiralean Otaño ikastetxeko fron-
toian egin dute hitzordua.
18:30tik aurrera elkartu ahal
izango dute emakumeek korrika
saioa egiteko. 



Apaingarri iraunkorren aldeko
apustua, seigarrengoz 
Ibarrako kale eta saltokiak birziklatutako materialekin egindako apaingarriak
izango dituzte; Garaguneko erabiltzaileek eta ikastolako ikasleek egin dituzte   

Rebeka Calvo Ibarra

Orain sei urte egindako hautuari
eusten diote Ibarran. Energia
kontsumoa aurreztu eta argi-ku-
tsadura murriztu asmoz hasi zi-
ren apaingarriak beste modu ba-
tera egiten eta argiteria ere ordu-
tegi zehatz batekin pizten. Eta
aurten ere horrela jarraituko
dute. 
Apaingarri iraunkorrak, birzi-

klatutako materialekin eginda-
koak, alegia, adimen desgaitasu-
na duten pertsonak jasotzen 
dituen Garagune zentroko erabil-
tzaileek eta Uzturpe ikastolako
ikasleek egin dituzte. Arazi ahol-
kularitzaren laguntza izan dute.
Argiteriari dagokionez abendua-
ren 19tik urtarrilaren 7ra bitarte
piztuko dituzte argiak, 18:00etik
21:30era. 
Herriko merkatarien elkarteak

ere hainbat ekitaldi antolatu ditu
Gabonetarako. Elkarteko Irati

Ibarzabalek esandakoaren arabe-
ra, aurten 1.300 euro banatuko
dituzte. Denda bakoitzak 50 eu-
rotako erosketa txekeak zozkatu-
ko ditu eta zozketa urtarrilaren
4an egingo dute. Musikak ani-
matuta kalejiran egingo 
dituzte zozketak ekimenean par-
te hartu duten dendetan.
17:30ean abiatuko da kalejira

Gaztelekutik. Abenduaren 22an
Txiribituko begiraleen eta herri-
ko gazte hezitzaileen laguntzare-
kin altxorraren bila jokoa egingo
dutela ere esan zuen Ibarzabalek.
6 eta 10 urte artekoei zuzenduta-
ko ekitaldia da eta musikak ani-
matuta egingo dute. 16:30ean ha-
siko da jokoa, Gaztelekutik. 
Era berean, aurten ere sukalda-

ritza tailerra antolatu dute DBH 1
eta 3 arteko gazteentzat. Pizza
tailerra egingo dute abenduaren
29an, Danon Txokoan. 16:30ean
elkartuko dira plazan eta lehen-
dabizi produktuak erostera joan-
go dira. Tailerra eta gero, afari-
merienda egingo dute prestatu-
takoarekin. Parte hartzeko
Goxobin eman behar da izena. 

Garaguneko, Uzturpe ikastolako, Ibarrako mertakarien elkarteko eta udaleko ordezkariak, atzo, prentsaurrean. R. CALVO

Manu Azkarate iheslaria
atxilotu dute Marsellan
Erredakzioa Tolosa

Frantziako Poliziak Tolosako
Manu Azkarate atxilotu du, berri
agentziek, polizia iturriak aipa-
tuz, zabaldutakoaren arabera.
Atzo zabaldu zuten berria. Antza
Marsella (Frantzia) inguruan

atzeman zuten eta dokumenta-
zio faltsua zeraman atxilotu zu-
tenean. Herritarrek batzarra
egin zuten atzo iluntzean, Tolo-
sako Trianguloan. 
1985etik 1992ra preso eduki

zuten Azkarate, baina baldintza-
peko askatasunean irten zen,

gaitz kroniko larri baten ondo-
rioz —hesteetako gaixotasuna
dauka—. Espainiako Auzitegi
Nazionalaren euroagindu bat
tarteko, 2012ko martxoan ere
atxilotu zuten, Ziburun (Lapur-
di). 2004an baldintzapeko aska-
tasuna baliogabetu zioten, eta

berriro espetxeratu zuten, Mar-
tuteneko espetxera lagun bat bi-
sitatzera joan zenean. 
Manifestazioen eta mozioen

bidez, Azkarateren askatasuna
eskatu zuten herritarrek eta
hainbat eragilek. 
Epaileak pultsera telematikoa

jartzea eskatu zuen, baina hori
ekiditea lortu zuen Manu Azka-
ratek. 
2004ko ekainaren 17an aske

utzi zuten. Orduan ezarritako
baldintzak hautsi izana leporatu
zioten 2012. urtean. 

Eskean ateratzeko
entsegua, kultur
etxean, larunbatean
ELDUAIN // Abenduaren 24an
etxez etxe eta baserriz baserri
kantuan ateratzeko entsegua
egingo dute larunbatean, hilak
17, 17:00etan kultur etxean.
Abenduaren 24an 14:30ean ate-
rako dira kantari, plazatik. 

Preso eta iheslarien
askatasuna 
eskatzeko eguna 
IBARRA // Kalera, kalera! goibu-
ruarekin euskal preso eta ihesla-
ri ohiek hilabetez antolatuko
ekitaldien barruan, Kalera Egu-
na izango dute Ibarran larunba-
tean. 13:00etan egingo dute eki-
taldia aterpean eta ondoren baz-
karia egingo dute. 17:00etan
taldeko argazkia aterako dute.

Elkartasun
Azokarako materiala
biltzeko azken eguna
BERASTEGI // Gaur da astebu-
ruan Berastegin egingo duten
Elkartasun Azokarako materiala
eramateko azken eguna. Etxee-
tan soberan dauden edo erabil-
tzen ez diren gauzak aparkaleku
azpiko lokalera eraman ahal dira
16:00etatik 18:00etara. 

Ines Bengoa 
ipuin kontalariaren
saioa, gaur 
IBARRA // Ines Bengoa ipuin kon-
talaria ariko da gaur, 17:30etik
aurrera, kultur etxean. 
3 eta 5 urte arteko haurrei zuzen-
dutako saioa izango da eta hau-
rrak zaintzaileren batekin egon
beharko dutela azaldu dute an-
tolatzaileek. 



Orexan
hasten
delako bidea

Etorkizuneko Orexa marrazten 
ari da udala, herritarrekin batera.
Herria bizirik mantentzeko badakite
erroak orain sendotu behar dituztela,
eta horretan ari dira lanean. 

Rebeka Calvo Orexa

B
atzuk diote bidea
Orexan bukatzen
dela, baina guk horri
buelta eman nahi
diogu, bidea ez baita
hemen bukatzen,

kontrakoa, bidea Orexan hasten
da», esan du Eneko Maioz alkate-
ak barrura zein kanpora begira
eskaini behar dutenaren ingu-
ruan hitz egiterakoan.   

Izan ere, orexarrek erronka
handia dute eskuartean. Batetik,
herria bizirik mantendu nahi
dute, aukerak sortuz, eta horre-
kin batera kanpotarrak erakarri
nahi dituzte, baina oreka bilatuz.
Orexarrentzat ez baita baliaga-
rria turismoa erakartzea, herria
egiteko ez bada.

Helburua argi dute beraz, eta
baita erronka ere: herrian dau-
den 18 urtetik beherako 30 bat
gazteei herrian geratzeko auke-
rak ematea. Hau guztia dena
den, ez da berria. Duela urte ba-
tzuk hasi ziren aukerak sortzen
eta Plan Orokorraren diseinua
ere horretara bideratuta egin zu-
ten. Bigarren pausoan murgildu-
ta daude orain, bete-betean, eta
hainbat lan ildo zehaztu dituzte.
Horrekin guztiarekin osatu dute
Orexa Bizirik proiektua.

Eneko Maioz alkateak azaldu
duenez, Orexa Bizirikek hainbat
alor jorratzen ditu: «Herriko ber-
tako negozioak bizirik manten-
du nahi ditugu, horrela enplegu-
rako aukera txiki batzuk sortuz;
turistei zuzendutako aparta-
mentua dugu hor, bukatuta;
Oihan Txiki kooperatibako alda-
ketak ere norabide horretan jo-
ango dira; energiaren alorra ere

ari gara lantzen; eta azkenik, ta-
berna eta komunikazioa gaiak
ere mahai gainean ditugu». 

ENERGIA
Energiaren alorrean efizientzia,
aurreztea eta energia berriztaga-
rrien aldeko apustua dituzte jo-
mugan. «Gure nahia herri jasan-
garria egitea da eta ahal den
energia gehiena herrian bertan
sortzea». Horregatik egon ziren
orain hilabete batzuk herrian,
Energia Berriztagarrien Gradu-
ko bi ikasle. 

Ikasleek Basabeko zentral hi-
droelektrikoa izan zuten azter-
gai. Horietako batek egindako
lana eskuartean dute jada eta ho-
rrekin «bide bat jorratu» nahi
izan dute. Hau da, zentralak lege
aldetik bideragarria izan ote dai-
tekeen jakin nahi zuten, eta lana-
rekin erantzuna topatu dute.
«Badirudi errentagarritasun zai-
la duela zentralak, baina guk ez
genuen errentagarritasuna bila-
tzen. Herrian energia sortzeko
aukera aztertu nahi genuen eta
errentagarritasun soziala bilatu.
Ikusi duguna da arazoak daude-
la lege aldetik, bide hori itxi zai-
gu beraz, baina lanean jarraituko
dugu beste saiakera batzuk egi-
ten. Ea zer ateratzen den», esan
du Maiozek. 

Basabeko zentralak, dena den,
beste aukera bat ere eman die-
zaioke Orexari, ibilbide baten ba-
rruan sartuz edo, «makinak hor
daude, egoera nahiko onean, au-
zolanean txukundu genituen,
inbentario bat egina dugu jakite-
ko zer konpondu beharko litza-
tekeen eta abar, baina ikusiko
dugu zer egingo dugun azkene-
an», gaineratu du. 

TABERNA
Helburu nagusiak argi dituzte,
beraz, Orexan, baina orain «hel-
buru txikiagoak» zehazten ari di-
rela dio alkateak. Hor kokatzen
da energiaren inguruko azterke-
ta eta hor kokatzen da ere eman-
go duten hurrengo pausoa: ta-
berna berritzearena. 

Buruan dute zein helburu bete
beharko lituzkeen tabernak, eta
proiektua ere diseinatuta dute,
diru laguntzak bideratuta... ez
dute aurrera egingo herritarren
oniritzirik gabe ordea. Ostiral
iluntzean dute horretarako hi-
tzordua, herri bilera egingo bai-
tute, 21:30etik aurrera. Bertan in-
formazio guztia, xehetua, eman-
go diete orexarrei, eta iritziak
jasoko dituzte.

«Taberna oso garrantzitsua da
plan honetan. Ez dugu taberna
berritu nahi eta listo, zentro so-
zial izaera eman nahi diogu eta
hiru funtzio eman: tabernarena
berarena, denda funtzioa eta ha-
rrera lekuarena. Dendaren ingu-
ran dugun asmoa da herrian ber-
tan sortzen diren produktu guzti
horiek bertan saldu ahal izatea,
tartean kooperatibakoak. Hau

da, baserritarrek dituzten sobe-
rakin horiek bertara bideratu
nahi ditugu, zertarako? Batetik,
tabernako lehengaiak horiek iza-
teko, eta bestetik, herriko jende-
arentzat birbanatze hori erraza-
goa izateko. Harrera lekua izate-
arekin berriz, esan nahi duguna
da, taberna nolabaiteko turismo
bulegoa izatea nahi dugula. Ale-
gia, kanpotik etortzen direnek
planoak aurkitu ahal izatea nahi
dugu, herrian dauden baliabide-
en inguruko informazioa jaso
ahal izatea... Izan ere, gabezi
handienetakoa dugu herrian
bertan dauden gauzak ez direla
lotzen; alegia, badagoela jende
bat mendi buelta egitera etor-
tzen dena, baina tabernara joa-
ten ez dena, edo alderantziz,
edota gazta erostera etortzen
dena gero joan egiten dela...».

Herria bizirik mantendu ahal
izateko, taberna bizia behar
dute, hori argi dute, eta hortik
planaren diseinua eta proiektua-
ren aurrekontua. «Aurrekontu
handia da, herriko aurrekontua
baino askoz handiagoa, baina
garrantzitsua da. Diru laguntzak
lotzen ari gara, erantzun ona ja-

sotzen ari gara, eta egingarria
dela iruditzen zaigu, ea herri bi-
leran zer erabakitzen dugun»,
esan du. 

Taberna eredua aldatu beha-
rraz ere hitz egin du alkateak,
orain artekoa agortuta dagoela
dio, hau da, «buelta bat eman be-
har diogu». Honi lotuta daude
ere Orexa Bizirik proiektuko lan
ildoak. Turistei zuzendutako
apartamentua esaterako: «Buka-
tuta dago 6 lagunentzako aparta-
mentua, baina ez dugu honen in-
guruko kanpainarik egin nahi ta-
berna eredua aldatu aurretik,
batera doazela ikusten baitugu.
Taberna herritarren bilgunea

izan behar du eta aldi berean,
kanpotarrentzako erreferentzia
gunea, oreka bilatu behar dugu».

KOMUNIKAZIOA 
Honi guztia borobiltzeko komu-
nikazioa lantzen ari dira. «Ko-
munikazioan ikusten duguna da
gureak ezin duela izan eskaintza
turistiko orokor bat. Orain ari
gara hau guztia lotzen; hau da,
Orexak zein balio igorri behar di-
tuen zehazten ari gara, gurea bi-
zimodu oso bat da, naturari lotu-
ta, euskarari... bizi estilo horren
eredua da zabaldu nahi dugu-
na».

Orexa Bizirik beraz, herria bizi
mantentzeko baino askoz gehia-
gorako proiektua da. Orainean
etorkizuna marrazteko lan ildo-
ak biltzen ditu eta jada paperetik
harago ere joan da. Pausoka-
pausoka ari dira proiektuak ga-
ratu eta bide-orri berria bete-
tzen. Eta horretan udala ez dago
bakarrik, auzolana da Orexako
ezaugarrietako bat, eta herrita-
rren laguntza ezinbestekoa dute.
Alkateak ere jasotako laguntza
guztia eskertzekoa dela esan du
eta baita txalotu ere. 

«Energia kontuarekin inkes-
tak banatu genituen etxez etxe
eta guztiek erantzun zuten.
Orain komunikazioaren gaia
landuz beste inkesta bat egiteko
asmoa dugu, eta tabernak eskai-
ni beharko lituzkeen zerbitzuen
inguruko galdetegi bat ere egin
nahi dugu, ezinbestekoak dira
jendearen erantzunak, eta oso
kontentu gaude jasotakoarekin».

Orexa Birizik proiektua gauzatzen ari dira pixkanaka. I.G.L.

Tabernak berebiziko
garrantzia du
proiektuan; 
hiru funtzio bete
beharko lituzke

Taberna berarena,
denda funtzioa eta
turistentzako 
harrera lekuarena

EIDER OTAEGI (DONOSTIA)  
ITXASO ERASUN (ZIZURKIL)

Lehen mailan aritzeko moduko pilotaria da
Erasun zizurkildarra. Atzean jokatzen du, es-
kuina da baina ondo moldatzen da ezkerrez
ere; eskuin golpe indartsua du, joko ikuspegi
ona dauka eta jokaldi aukera dezentea ma-
neiatzen du, frontoian egoten daki, eta badaki
bikoteari etekina ateratzen. Otaegik ondo
daki zein den bere egitekoa bikotean eta ondo
betetzen du. Ondo ulertzen dira eta bikotea
osatzen dute.

ARANTZAZU RODAS (BERROBI) 
MIRIAM ARRILLAGA (ZUBIETA)

Erasunez esandakoa esan daiteke Arrillagaz
ere. Oso atzelari ona da,  indartsu, pilota luza-
tzeko ahal handia duena, batez ere eskuinez,
joko ikuspegi eta jokaldi ugari menderatzen
dituena eta  bikotearekin ondo moldatzen
dena. Falta zaio, behar bada, Erasunek duen
tenplea frontoian, eta hor egon daiteke gakoa.
Rodas, bizkorra eta saiatua da, pilota bat gal-
dutzat ematen ez duena, badaki zein den
bere egitekoa eta ondo beteko du.

IRATI OTAEGI (ASTEASU)
MAIDER MENDIZABAL (ANOETA)

Maider Mendizabal anoetar beteranoa da bi-
koteko izarra eta berak eramaten du partida-
ren karga. Teknikoki, taktikoki  eta mentalki
edozein pilotarik, edozeinek, beretzat nahiko
lituzken gaitasunak ditu, eta lehiakorra da oso,
irabazlea;  palmares izugarria du pala modali-
tatetan, noizbait behar bezala aitortu beharko
zaiona. Otaegi asteasuarra oso da pilotaria, ez
dauka askoren moduko kolpea, baina koka-
pen ona du frontoian eta ondo errematatzen
ditu aukerako pilotak; badaki zein den bere
lana bikotean eta ondo egingo du.

AINHOA GARMENDIA (ALEGIA) 
GARAZI EIZMENDI (AIA)

Oso bikote konpentsatua. Garmendia aurrelari
baliarraindar alegiatartuaren heldutasuna eta
sasoiari, aiar atzelariaren gaztetasuna eta pilo-
taritasuna gehitu behar zaio. Ainhoak kalitate
jauzi handia jo du azken bi urtetan eta, horri
gehituta bere betiko mugimendu bizitasun eta
kolpea, kategoriako aurrelari  onenetakoa
bihurtu da. Eizmendi da finaleko gazteena;  oso
pilotaria da, bi eskuekin moldatzen da ondo,
partidak irakurtzen daki, eta ez du pilota bat gal-
dutzat ematen. Elkarrekin dezentetan jokatu
dute azken aldian eta ondo hartzen dute elkar.

EMAKUMEA PILOTARI TXAPELKETAKO FINALISTAK

Emakume pilotariak
protagonista asteburuan

Emakume pilotariak, pala modalitatean, izango dira
protagonista asteburu honetan, eta ordezkaritza

zabala izango du eskualdeak

Jexux Murua

Ostiralean, 20:00etan hasita, Gi-
puzkoako Elkarte-arteko Txa-
pelketako jubenil mailako fina-
lak jokatuko dira Alegiako Elo-
rrin. Larunbatean, berriz,
goiz-arratsalde luzatuko den
Emakumea Pilotari ekitaldia bu-
rutuko da Tolosako Beotibarren:
Pilotari Herrikoien Txapelketa
Azkarra hasiko da goizeko
10:00etan, eta Gipuzkoako Ema-
kumea Pilotari Txapelketako fi-
nalak jokatuko dira 17.00etan.

GIPUZKOAKO TXAPELKETAKO
FINALAK ALEGIAN
Orendaindarrak, bidaniarrak eta
altzotarrak izango dira protago-
nista Alegian jokatuko diren
jubenil mailako bi finaletan;
eskualdekoak, beraz, zortzitik
sei pilotari. Urriko lehen astetan
eman zitzaion hasiera txapelke-
tari eta jubenil maila deitu arren,
14-17 urte bitarteko neskak lehia-
tu dira bi azpi-mailatan banatu-
ta. Bigarren mailan, Itxaso Ara-
mendi eta Ane Esnaola
orendaindarrak (Intxurre), Ber-
garako Agirezabal-Guridi biko-
tearen aurka jokatuko dute;
ligaxkan ikusi ahal izan denari
erreparatuta, finala estua ikus-
tea espero da, eta orendainda-
rrek izango dituzte beren auke-

rak. Lehen mailan, berriz,
eskualdeko bi bikote izango dira
aurrez aurre:  Miren eta Maite
Larrarte ahizpa bidaniarrak (Su
Berri) eta Naroa Olano eta Sara
Agirre altzotarrak (Intxurre);
ligaxkan elkarren artean jokatu-
tako partida nagusitasunez ira-
bazi zuten bidaniarrek, ikusga-
rria da Miren Larrarte gaztearen
jokoa, eta beraiek dira faborito-
ak, baina altzotarrek badute
nahikoa maila gauzak estu jar-

tzeko. Partida onak ikusiko dira
nolanahi ere.

TXAPELKETA HERRIKOIA
Tolosako Beotibar pilotalekua
emakume pala jokalariak okupa-
tuko dute ia egun osoan. Goizeko
10:00etan hasiko dira partidak
jokatzen eta ez dira izango urruti
arratsaldeko 20:00ak ekitaldia
amaitzerako eta, tarte honetan,
pilotari herrikoiak izango dira
kantxan denbora gehienean.

Goiz-goizetik, 10:00etan,
emango zaio hasiera emakume
Pilotari Herrikoien txapelketa
azkarrari, eta Gipuzkoa osotik
etorriko diren 46 emakumek, 23
bikote, hartuko dute parte; Gi-
puzkoako Pilota Federazioak
lantzen duen aisialdiko pilota
saioetan parte hartzen duten
emakumeak dira guztiak. Be-
raien arteko partida laburrak
egingo dira egunean zehar, fina-
listak erabaki eta finala jokatu

arte; arratsaldeko 17:00ak aldera
bukatzea espero da.

EMAKUMEA PILOTARI
TXAPELKETAKO FINALAK
Sei jardunaldi jokatu dira urria-
ren 29an Zizurkilen txapelketa
honi hasiera eman zitzaionetik,
eta nagusien mailako Gipuzkoa-
ko pilotari onenek hartu dute
parte bertan bi azpi-mailatan ba-
natuta. Hernanin jokatu ziren fi-
nalaurrekoan eta han erabaki zi-
ren finalak.
Arratsaldeko 17:00ak aldera

hasiko dira finalak, eta goi-mai-
lako bi partida ikusteko aukera
izango dute bertaratzen diren pi-
lotazale guztiek. Eskualdeko pi-
lotarien parte-hartzea nabarme-
na izan da txapelketan, eta hala
izango da finaletan ere, eskual-
dekoak baitira zortzi finalisteta-
tik bost. Bigarren mailan, Otaegi-
Erasun eta Rodas-Arrillaga
lehiatuko dira; bi atzelarien arte-
ko norgehiagoka erabakigarria
izango da, baina konfiantza
ematen du Erasun zizurkildarra-
ren joko eta sendotasunak. Le-
hen mailan, Otaegi-Mendizabal
eta Garmendia-Eizmendi ariko
dira nor baino nor; gauzak ondo,
partida ikaragarria izango da,
lehiatua eta estua; ligaxkan biga-
rrenak izan ziren garaile tanto
batengatik, dena esana dago.

Miren Larrarte izango da Gipuzkoako Txapelketako finalean. N. ROLDAN DE ARANGUIZ



OSTEGUNA 15
AGENDA

Deialdiak

Anoeta.Tolosaldea Piztu ekimena-
ren barruan izango da fakturazio
elektronikoari buruzko tailerra.
18:00etan, liburutegian. 
Amasa-Villabona. Laotzo Musika
eskolako ikasleek Ganbara emanal-
dia eskainiko du, musika eskolako
areto nagusian, 18:30ean.
Zizurkil.Tai Chi ikastaro irekia.
18:40-19:40 artean, Atxulondo kul-
tur etxean. 
Tolosa. Ixilduen oihartzunak 1936-
2016. Jurramendi 1976-2016... oroi-
mena inpunitatearen aurkahitzal-
dia, Jose Chueca historialari eta ger-
takarien lekuko zuzenarekin.
19:00etan, kultur etxean. 
Ibarra.Tolosaldeko Giltzarriaren
aurkezpena egingo dute eta ondo-
ren sinadura bilketa, plazako aterpe-
an. 19:00etan, plazan. 
Tolosa.Fuego en el mar.Zine foru-
ma, jatorrizko bertsioan. 19:15 eta
21:45ean, Leidorren. 
Altzo.XX. Olentzerotan jakin-minez
2016. Sagardoaren txinpartaren
gazi-gozoak. Sagardoaren ezauga-
rriak eta sagar barietateak ezagu-
tuz eta mokadu bat ahoratuz, auke-
ra izango da sagardo mota ezberdi-
nak probatzeko. Sagardogileen
Elkarteko koordinatzaile den Unai
Agirrerekin.

ATARIA IRRATIA
09:00-11:00. Pasahitza.
Eskualdeko berriak, Olatz Godoy
Kale Kantoitik, Tolomendiren atala,
Jon Ander Galarragaren ekokultura-

ren txokoa, Quark zientzia atala, eta
lehiaketa, deitu 943 698038ra
10:45etik 10:55era.   
11:00-12:00. Hamaiketakoa.
Villabona-Aiztondoko albisteak.
12:00-13:00. Entzuteko jaioak.
16:00-18:00. Zebrabidea.
18:00-20:00. Goizeko saioak 
utzitako onena. 
21:00. Ataria iluna.

28 KANALA
12:30. Aizank!
13:30/17:30 /21:30. Gaurkoan To-
losaldetik.
22:00.28 Klip.
22:30. Ikusi irratia. Mariano Gar-
mendia.
23:30.Gaurkoan Tolosaldetik.

FARMAZIAK

Gaur

TOLOSA.Egunekoa.Bronte 
Posada, C. Korreo kalea, 20. 
Telefonoa: 943 676013.
Gauekoa.Morant Barber, R. 
Zabalarreta lorategiak, 1. 
Telefonoa: 943 673849.

TOLOSALDEKOATARIA-k ez du bere gain
hartzen egunkarian adierazitako
esanen eta iritzien erantzukizunik.

Prentsa ikasgaitik,
praktikan jartzera

Amasa-Villabonako Erniobea institutuko ikasleen bisita jaso du
‘Tolosaldeko Ataria’-k; prentsa ikasgaia lantzen du astean bi orduz
zortzikoteak, eta kazetarion lana ezagutu dute bertatik bertara. 

Erredakzioa Tolosa

U nai, Ruben, Markel,
Olaia, Olatz, Oier,
Eneko eta Asier. Villa-
bona, Asteasu eta Zi-
zurkilgo ikasleak,

Amasa-Villabonako Erniobea
Institutuan ikasten dute. Ha-
mahiru urteren bueltan dabil-
tzan zortzikoteak Prentsa ikas-
gaia aukeratua du ikasturte ho-
netarako. Hori dela eta, astean bi
orduz ikasten duten hori prakti-
kan jarri ahal izan zuten, eta ka-
zetariok  nola lan egiten dugun
ere ikusi zuten.  

«Dibertigarria eta irteera asko
egiten direlako» aukeratua dute
gaia, gehienek. Eta «inork ez luke
kazetari izan nahiko», ATARIA

irratian esandakoen arabera. Ur-
duritasunik handienak, ordea,
irratiko estudioan sartzean piztu
zitzaizkien. Mikrofono aurrean
zuzenean jartzean. TOLOSALDEKO

ATARIA-ra egindako bisita «inte-
resgarritzat» jo zuten ikasleek.
Albiste eta guzti etorri ziren gu-
rera. 

ERNIOBEAKO AZOKA, 
HILAREN 23AN
08:30ean elkartzen dira guztiak
lehenik eta behin, eta bakoitzak
etxetik eraman beharreko mate-
riala eramaten du postuan jar-
tzeko: era guztietako barazkiak
edo fruituak, prestatutako jaki-
ren bat edota baita animaliak
ere. Behin guztia txukunduta,
09:00etan, azokari hasiera
emango diote. Saltzeko jartzen
dituzte produktuak, eta «merke»

gainera, nabarmendu zuten.
Musika lagun izango dute giroa
alaitzeko, eta jatekoa eskainiko
duten postuak ere izango dira di-
rua lortzeko. Postu onenari saria
emango diote. Batzuk ikas bi-
daiarako baliatuko dute dirua,
besteek irteeretarako, eta guz-
tien irabazien %20a, gobernuz
kanpoko erakunderen batera bi-
deratuko dute.

Artzain-andrez jantzita joate-
ko deia egin dute.

Amasa-Villabonako Erniobea institutuko ikasleak eta irakaslea, bisita amaitu ostean. E. MAIZ

Argitaratzailea: 
Tolosaldeko Komunikazio Taldea SM
Lege Gordailua: SS-1323-2013
Koordinatzailea: Naiara Roldan de Aranguiz
Kudeatzailea: Jexux Murua
Egoitza: San Esteban, 20, Tolosa.
Telefonoa:943 65 56 95. 
E-posta:ataria@ataria.eus
Publizitatea: 661 678 818. publi@ataria.eus

Tolosa: 687 410 082. tolosa@ataria.eus 
Villabona-Aiztondo:687 410 022. 
villabona-aiztondo@ataria.eus
Anoetaldea:687 410 022.
anoetaldea@ataria.eus
Ibarraldea:687 410 118. ibarraldea@ataria.eus 
Alegialdea: 687 410 034.
alegialdea@ataria.eus  
Kirolak:673 06 11 32. kirolak@ataria.eus
Bezero arreta zerbitzua: 902 82 02 01 

Tolosaldeko Ataria diruz laguntzen duten erakundeak:
Udalak: Abaltzisketa, Aduna, Albiztur, Alegia, Alkiza, Altzo, Amezketa, Anoeta, Asteasu, Baliarrain,

Belauntza, Berastegi, Berrobi, Bidania-Goiatz, Elduain, Gaztelu, Hernialde, Ibarra, Ikaztegieta, 
Irura, Larraul, Leaburu-Txarama, Lizartza, Orendain, Orexa, Tolosa, Amasa-Villabona eta Zizurkil

Tolosaldeko Komunikazio Taldea SMko kideak:

Tolosaldeko
gizarte 

eragileak

ATARIA IRRATIA
107.6FM

Irratian azaldu zuten, besteak beste, hilaren 23an egingo duten azoka. E. MAIZ

